
Regionların sosial-iqtisadi inkişafının dövlət proqramları 

ölkənin sürətli tərəqqisinə mühüm stimul yaradır
 � Azərbaycanın müstəqilliyinin bərpa olunmasından keçən 26 illik 

bir müddətdə əsası ümummilli liderimiz Heydər Əliyev tərəfindən qoyulan 
strategiyanın həyata keçirilməsi nəticəsində ölkəmizdə siyasi və makroiqtisadi 
sabitliyə nail olunmuş, iqtisadiyyatın bütün sahələrində köklü islahatlar 
aparılmış, dinamik sosial-iqtisadi inkişafın möhkəm təməli yaradılmışdır. 
İqtisadi inkişaf konsepsiyası möhtərəm Prezidentimiz cənab İlham Əliyev 
tərəfindən uğurla davam etdirilir. 

Azərbaycan Respublikasının Prezidenti 
cənab İlham Əliyevin sərəncamı ilə 2004-cü 
ildən bəri davamlı olaraq regionların hərtərəfli 
inkişafına yönəldilmiş dövlət proqramla-
rı qəbul edilmişdir. Burada əsas məqsəd 
regionların sosial-iqtisadi inkişafı, qeyri-neft 
sahələrinin, o cümlədən emal sənayesinin, 
xidmət və digər infrastruktur obyektlərin, 
turizmin inkişafının təmin olunması, 
məşğulluğun səviyyəsinin yüksəldilməsi, eləcə 
də yoxsulluğun aradan qaldırılmasıdır. 

 Regionların sosial-iqtisadi inkişafına 
dair 2004-2008, 2008-2014 və 2014-2018-ci 
illər üzrə dövlət proqramları ölkə iqtisadiy-
yatının inkişafında mühüm əhəmiyyət kəsb 
etməklə, iqtisadi sabitliyin təmin olunması, 
regionlarda sahibkarlığın inkişafı üçün münbit 
şəraitin yaradılması, yeni müəssisələrin və iş 
yerlərinin açılması, irimiqyaslı infrastruktur 
layihələrinin icrası və bunun nəticəsi olaraq, 
əhalinin rifah halının daha da yaxşılaşdı-
rılmasında və yoxsulluq səviyyəsinin aşağı 
düşməsində müstəsna rol oynamışdır. Bütün 
bunlarla yanaşı iqtisadiyyatın digər sahələrini 
əhatə edən dövlət proqramları qəbul olun-
muşdur: “Azərbaycan Respublikasında xalça 
sənətinin qorunmasına və inkişaf etdirilməsinə 
dair 2018 – 2022-ci illər üçün Dövlət Proq-
ramı”, “Azərbaycan Respublikasında sitrus 
meyvəçiliyinin inkişafına dair 2018 – 2025-ci 
illər üçün Dövlət Proqramı”, “Azərbaycan 
Respublikasında çəltikçiliyin inkişafına dair 
2018 – 2025-ci illər üçün Dövlət Proqramı”, 
“Azərbaycan Respublikasında çayçılığın in-
kişafına dair 2018 – 2027-ci illər üçün Dövlət 
Proqramı” qəbul olunub. Düşünürük ki, bu 
proqramların həyata keçirilməsi regionlarda 
güclü sosial-iqtisadi inkişafa əhəmiyyətli təsir 
göstərəcəkdir.

Prezident İlham Əliyevin sərəncamı ilə 
təsdiq olunmuş “Azərbaycan Respublikası 
regionlarının 2014 – 2018-ci illərdə sosial-iqti-
sadi inkişafına dair Dövlət Proqramı”na əsasən 
kənd təsərrüfatı sahəsində inkişaf dinamikası 
müşahidə olunmaqdadır. Dövlət proqramı-
na uyğun olaraq, kənd təsərrüfatı sahəsində 
idarəetmə şəffaflığının və səmərəliliyinin 
artırılmasının mühüm vasitəsi kimi, elekt-
ron hökumətin genişləndirilməsi siyasətinə 

əsasən, ölkəmizdə Avropa təcrübəsinə 
uyğun “İnteqrasiya olunmuş nəzarət sistemi” 
(IACS) prinsiplərinə əsaslanan “Elektron 
kənd təsərrüfatı” sisteminin yaradılması 
istiqamətində qısa müddət ərzində genişmiq-
yaslı işlər görülüb. Butün bunlar regionlarda 
aparılan sosial-iqtisadi siyasətin nəticəsidir 
ki, kənd təsərrüfatı məhsulları ixracının son 
bir neçə ildən etibarən başlayan yüksək artım 
dinamikası cari ildə daha böyük templə davam 
edir. Belə ki, 2017-ci ilin yanvar-sentyabr 
ayları ərzində ixrac 374,8 milyon ABŞ dolları 
olub ki, bu da əvvəlki ilin müvafiq dövrü ilə 
müqayisədə 47,4 faiz çoxdur. 

Qəbul olunmuş dövlət proqramlarına 
əsasən, regionlarda aqrar sahənin dinamik 
inkişafının təmin edilməsi məqsədilə texnika 
parkının yenilənməsi üzrə tədbirlər həyata 
keçirilmiş və bu istiqamətdə işlər davam 
etdirilməkdədir. Beynəlxalq təcrübədən 
istifadə olunmaqla Baş Dövlət Texniki Nəzarət 
Müfəttişliyinin fəaliyyəti yenidən təşkil edilib. 
Vətəndaşlara göstərilən xidmətlərin daha 
asan və şəffaf həyata keçirilməsi məqsədilə 
Dövlət Müfəttişliyinin “Səyyar xidmət” qrupu 
yaradılıb. 

 “Azərbaycan Respublikası regionlarının 
2014-2018-ci illərdə sosial-iqtisadi inkişa-
fına dair Dövlət Proqramı”na əsasən, kənd 
təsərrüfatı məhsullarının artırılması məqsədilə 
dövlət büdcəsindən ayrılan vəsait bu sahədə 
inkişafa yardım olaraq istehsalçılara verilmiş-
dir. Ümumilikdə, 2017-ci ilin oktyabr ayına 
olan məlumata görə, ölkədə 1341 kənd ərazi 
komissiyası üzrə 372 min istehsalçıya  
1 milyon 259 min hektar əkin sahəsi və çoxil-
lik bitkilərin becərilməsində istifadə etdikləri 
yanacaq və motor yağlarına, habelə buğda 
və çəltik əkininə görə, 68421,9 min manat 
məbləğində yardım olunmuşdur.

Kənd təsərrüfatı istehsalçılarına mine-
ral gübrələrin satışına dövlət büdcəsi vəsaiti 
hesabına tətbiq edilən güzəşt və istifadə olunan 
gübrələrin həcminin artırılması nəticəsində bu 
vasitələrdən istifadə səviyyəsinin əsaslı şəkildə 
yüksəlməsi davamlı xarakter alıb. 

“Azərbaycan Respublikası regionlarının 
2014-2018-ci illərdə sosial-iqtisadi inkişafına 
dair Dövlət Proqramı”na əsasən, aqrokim-

ya laboratoriyalarının fəaliyyətinin yenidən 
təşkilinə də ciddi fikir verilmişdir. Ölkədə tor-
pağın, suyun və gübrənin analizlərinin həyata 
keçirilməsi, habelə ağır metallarla çirklənmə 
səviyyəsinin müəyyən edilməsi məqsədilə 11 
regional aqrokimya laboratoriyası müasir stan-
dartlar əsasında yenidən qurulmuş və müasir 
avadanlıqlarla təmin olunmuşdur. Bu laborato-
riyaların müvafiq tələblərə uyğun bilik və ba-
carıqlara malik işçilərlə komplektləşdirilməsi 
başa çatdırılmış, xarici ekspertlər cəlb 
olunmaqla yerlərdə təlimlərin təşkili, eləcə də 
işçilərin xaricdə kurs keçmələri istiqamətində 
tədbirlər reallaşdırılmışdır. Dövlət Fitosanitar 
Nəzarəti Xidməti tərəfindən regional aqrokim-
ya laboratoriyalarına şəffaf qaydada, müsabiqə 
yolu ilə kadrların seçilməsi işləri aparılır.

Dövlət proqramına əsasən, Dövlət 
Baytarlıq Nəzarəti Xidmətinin maddi-texniki 
bazasının gücləndirilməsinə diqqət artırıl-
mışdır. Buna görə də 2017-ci il ərzində kənd 
təsərrüfatı heyvanları arasında epizootik 
plan əsasında həyata keçirilən profilaktik 
peyvəndləmə, diaqnostik müayinə və digər 
baytarlıq tədbirləri nəticəsində heyvanların 
sağlamlığı və ölkə ərazisinin epizootik sabitliyi 
qorunub saxlanılmışdır. Əhalinin təhlükəsiz və 
sağlam heyvandarlıq məhsullarından istifadəsi 
üçün Respublika Baytarlıq laboratoriyasında 
xəstəliklərin müayinəsi ilə yanaşı, heyvandar-
lıq məhsullarının təhlükəsizliyinin müayinəsi 
üçün yeni şöbələr yaradılmış, müasir avadan-
lıqlar alınaraq istifadəyə verilmişdir.

Həmin proqrama uyğun olaraq, region-
larda toxuculuğun inkişafına xüsusi diqqət 

göstərilmişdir. Yüksək məhsuldarlıq elit to-
xumçuluğun inkişafı ilə bağlıdır. Bitki Sortları-
nın Qeydiyyatı və Toxum Nəzarəti üzrə Dövlət 
Xidmətinin tabeliyində 12 regional toxum 
sertifikatlaşdırma laboratoriyası və Mərkəzi 
toxum sertifikatlaşdırma laboratoriyasının 
yaradılması tədbirləri davam etdirilməkdədir. 
Artıq 9 regional toxum sertifikatlaşdırma 
laboratoriyasının tikintisi və maddi-texniki 
bazasının təminatı başa çatıb. Digər 3 regional 
toxum sertifikatlaşdırma laboratoriyasının 
maddi-texniki bazasının isə ilin sonunadək 
yaxşılaşdırılması nəzərdə tutulmuşdur.

“Azərbaycan Respublikası regionlarının 
2014-2018-ci illərdə sosial-iqtisadi inkişafına 
dair Dövlət Proqramı”na əsasən aqrar sahənin 
strateji və ölkəyə valyuta gətirən pambıq-
çılıq, tütünçülük, meyvəçilik, tərəvəzçilik, 
şərabçılıq, baramaçılıq və s. sahələrdə yeni ya-
radılan iş yerlərinin sayına və ümumi məhsul 
buraxılışının həcminin artırılmasına görə 
yüksək göstəriciyə malik sahələrdən biridir. 

Möhtərəm Prezidentimiz İlham Əliyevin 
ardıcıl dəstəyi sayəsində ölkədə həmin sahələr 
öz keçmiş şöhrətini bərpa edə bilib. 2016-cı 
ildən etibarən Azərbaycanda həmin sahələrin 
inkişafı istiqamətində kompleks tədbirlər 
həyata keçirilib. Möhtərəm Prezidentimizin 
ölkənin göstərilən istiqamətlərdə potensialın-
dan maksimum şəkildə səmərəli istifadə olun-
ması hesabına, bir tərəfdən kənd yerlərində 
əhalinin məşğulluğunun və gəlir əldə etmək 
imkanlarının təmin olunması, digər tərəfdən 
isə ölkənin ixrac potensialının gücləndirilməsi 
başlıca vəzifə kimi müəyyənləşdirilmişdir. 
Eyni zamanda, bu vəzifənin reallaşdırılması 
üçün konkret dövlət dəstəyi göstərilmişdir.

Bütün bunlarla yanaşı, xüsusilə qeyd 
etmək istərdim ki, Ali Baş Komandan cənab 
İlham Əliyevin rəhbərliyi ilə 2016-cı ilin 
aprel ayında Azərbaycan Ordusunun həyata 
keçirdiyi uğurlu əks-hücum hərbi əməliyyatı 
nəticəsində 1994-cü ilin payızında erməni 
işğalından azad edilmiş Cəbrayıl rayonu-
nun Cocuq Mərcanlı kəndində bərpa işləri 
aparılmış, burada yaşamış dinc əhalinin öz 
doğma yurdlarına qayıtması üçün Azərbaycan 
Silahlı Qüvvələrinin tam nəzarətinə keçmiş 
həmin ərazilərdə əsaslı yenidənqurma işlərinin 
başlanmasına şərait yaranmışdır. Dövlət baş-
çımızın sərəncamına əsasən, Cocuq Mərcanlı 
kəndinin bərpası ilə bağlı görüləcək işlər 
çərçivəsində müvafiq infrastrukturun yaradıl-
ması, yeni iş yerlərinin təşkili üçün tədbirlər 
görülmüşdür. 

Beləliklə, Azərbaycan Respublikasının 
Prezidenti İlham Əliyevin sərəncamlarına 
əsasən hazırlanmış dövlət proqramlarının 

həyata keçirilməsi ölkəmizdə aqrar sektorun 
dinamik inkişafı üçün münbit zəmin yaratmış-
dır. Bu sahədə köklü dəyişikliklər baş verib, 
yeni iqtisadi və mülkiyyət münasibətləri for-
malaşmışdır. Normativ hüquqi baza getdikcə 
təkmilləşdirilir. İdarəetmədə səmərəliliyin 
və şəffaflığın artırılması üçün elektron kənd 
təsərrüfatı sistemi tətbiq edilməkdədir. Aqrar 
sektora dövlət dəstəyinin gücləndirilməsi, 
müvafiq institusional dəyişikliklər, yeni 
çağırışlara uyğun strateji hədəflərin müəyyən 
edilməsi sayəsində keyfiyyətcə yeni mərhələyə 
keçid başlanıb.

Qeyd etmək istərdim ki, müstəqilliyinin 
bərpa olunduğu dövrdən, xüsusilə 1993-cü 
ildən dinamik inkişafla səciyyələnən proseslər 
kontekstində Azərbaycan dünyaya yeni 
dövlətçilik modelini tanıtdırmağa nail oldu. 

Dövlət proqramında nəzərdə tutu-
lan yenidənqurma işləri turizmə müsbət 
təsir göstərən amillərdəndir. Bu tədbirlər 
ümumilikdə sahibkarlığın inkişafına, yeni 
otellərin açılmasına, mədəni-kütləvi, istirahət 
obyektlərinin sayının artmasına şərait yaradır. 
Bu da özlüyündə artıq turistlərin təkcə paytaxta 
deyil, bölgələrə də üz tutmasını şərtləndirir. 
Turizmin Azərbaycanda inkişaf etməyən digər 
sahələrinin, xüsusilə də aqroturizmin inkişa-
fına səbəb olur. Kənd yerlərində insanların 
öz evlərini turistlərə kirayə verməsi, onlara 
xidmətlərin göstərilməsi əhalinin də maddi du-
rumuna müsbət təsir edir. Azərbaycan iqtisadiy-
yatı üçün də turizmin inkişafı səmərəlidir, çünki 
ölkəyə əlavə vəsaitlərin daxil olması əhalinin 
güzəranının yaxşılaşması ilə yanaşı, ölkənin 
makro iqtisadiyyatı üçün də əhəmiyyətli rol 
oynayır. Ümumilikdə, bu, Azərbaycanın dünya 
miqyasında geniş tanınmasına şərait yaradır, 
investisiyaların axınını şərtləndirir.

Bölgələrdə aparılan yenidənqurma 
işləri turizmin inkişafına əhəmiyyətli təsir 
göstərmişdir. Qeyri-neft sektorunun inkişafı 
istiqamətində regionlarda turizmin inkişafı 
əsas prioritetlərdən biri olmuşdur. Bölgələrdə 
turizm ehtiyatlarının genişləndirilməsi, turizm 
istirahət mərkəzlərinin və onların müasir stan-
dartlara uyğunlaşdırılması, turizmin inkişafı ilə 
bağlı layihələrin icrası davam etdirilməkdədir. 

Regionlarda bu sahənin inkişaf 
istiqamətlərindən biri də turizm infrastrukturu-
nun yüksək beynəlxalq tələblər səviyyəsində 
qurulmasına istiqamətlənmiş məqsədyönlü 
layihələrin həyata keçirilməsidir. Bu sahədə 
layihələrin təşkili ölkənin bütün regionla-
rında turizm fəaliyyətinin stimullaşdırılması 
və bu sahəyə investisiyaların cəlb edilməsi 
məqsədilə müasir informasiya və kommu-
nikasiya texnologiyaları vasitəsilə təşviq 

işinin genişləndirilməsinə geniş yol açmışdır. 
Regionlarda, turizm zonalarında müvafiq 
infrastrukturun yaradılması, turizmin müxtəlif 
növlərinin inkişaf etdirilməsi, yeni turizm 
marşrutlarının yaradılması istiqamətində 
əhəmiyyətli addımlar atılmışdır. Turizm 
sektorunda çalışan işçi heyətinin peşə hazırlığı 
səviyyəsinin artırılması vasitəsilə regionlarda 
xidmətin keyfiyyətinin daha da yaxşılaşdırıl-
ması istiqamətində müvafiq tədbirlər görülür. 

Prezident İlham Əliyevin rəhbərliyi ilə 
həyata keçirilən siyasət, ölkəmizi dünyanın ən 
sürətlə inkişaf edən dövlətinə çevirmişdir. Bu 
istiqamətdə əldə olunan uğurlar Azərbaycanın 
beynəlxalq səviyyədə mövqeyini əhəmiyyətli 
dərəcədə gücləndirməkdədir. Məhz bu-
nun nəticəsidir ki, ölkəmiz regionun lideri, 
dünyanın isə söz sahibi olan dövlətlərindən 
birinə çevrilmişdir. Regionlarda fəaliyyət 
göstərən sahibkarların xarici ölkələrə ixrac 
imkanlarının genişləndirilməsi üçün mütəmadi 
tədbirlər həyata keçirilir. Azərbaycanda milli 
istehsalçıların xarici bazarlarda mövqelərinin 
möhkəmləndirilməsi, maraqlarının 
müdafiəsinin gücləndirilməsi istiqamətində 
müvafiq tədbirlərin görülməsi bu sahədə 
mühüm addımlardan biridir. Azərbaycanda 
xarici ticarətin inkişafı üçün infrastruktur 
təminatının daha da yaxşılaşdırılması və 
təkmilləşdirilməsi istiqamətində müvafiq 
tədbirlərin təşkili, milli məhsulların dünya 
bazarlarına çıxış imkanlarının artırılması 
məqsədilə ixracatçı müəssisələrin beynəlxalq 
sərgi və yarmarkalarda iştirakının stimullaşdı-
rılması, ixracda elektron ticarət xidmətlərindən 
geniş istifadə imkanlarının araşdırılması və 
inkişaf etdirilməsi istiqamətində müvafiq işlər 
görülməsi Azərbaycan iqtisadiyyatının bu 
inkişafını dünya ölkələrinə necə tanıdılması 
baxımından mühüm əhəmiyyət kəsb edir.

Beləliklə, dövlət proqramı sayəsində 
həyata keçirilən bütün bu tədbirlər Azərbaycan 
Respublikasını dünya miqyasında stabil, 
dayanıqlı inkişaf dinamikasına malik ölkə kimi 
tanıtmış, dövlətlərin ən yüksək beynəlxalq 
iqtisadi meyarları təyin edən qurumlarının 
reytinqində yüksək mövqelər tutmuş və 
beynəlxalq donorların və investorların ölkəyə 
marağı xeyli artmışdır. Bütün bünların və 
digər fəaliyyətlərin nəticəsi olaraq, ölkəmiz 
dünyanın siyasi və iqtisadi həyatında xüsusi 
əhəmiyyətli mövqeyə malikdir.

Nüşabə MƏMMƏDOVA,  
Azərbaycan Milli QHT Forumunun  

vitse-prezidenti, Beynəlxalq Dialoq və 
İnkişaf Alyansının sədri, 

 tarix elmləri namizədi

Qadınlarımız ölkənin ictimai-siyasi 
həyatında fəallıq göstərirlər 

 �  Ümummilli lider Heydər Əliyevin əsasını qoyduğu, 
Prezident İlham Əliyev tərəfindən uğurla davam etdirilən 
siyasət nəticəsində bu gün Azərbaycan Xalq Cümhuriyyətinin 
layiqli varisi kimi tanınan müasir müstəqil Azərbaycanda 
demokratik dövlət quruculuğu daha da inkişaf etdirilir. 
Bütün bunların fonunda qadın hüquqlarının qorunması 
məsələsi də öz aktuallığını qoruyub saxlayır. Bu gün müstəqil 
Azərbaycanın qadınları parlamentdə, icra hakimiyyəti 
orqanlarında, bələdiyyələrdə, təhsil, səhiyyə sahələrində, biznes 
strukturlarında, kənd təsərrüfatında, orduda, idmanda, hüquq 
-mühafizə orqanlarında, İKT sahəsində kişilərlə bərabər təmsil 
olunurlar. 

Ötən müddətdə qadınlar ölkəmizin 
xüsusən təhsil, səhiyyə və mədəniyyət 
sistemlərinin müasir əsaslar üzərində 
qurulmasında əzmkarlıqla çalışmış, 
nailiyyətlərlə zəngin yol keçmişlər. 
Şərq qadınları arasında bir sıra 
sahələrdə ilk addımların Azərbaycan 
qadını tərəfindən atılması ona ənənəvi 
olaraq cəmiyyətimizdə böyük ehtiram 
bəslənməsinin, onun öz bilik və baca-
rığını gerçəkləşdirə bilməsinə lazımi 
şərait yaradılmasının nəticəsidir.

Azərbaycan Respublikasının dövlət 
müstəqilliyinin bərpasından sonra 
ölkəmizin suverenliyi, ərazi bütövlü-
yü uğrunda şücaət və qəhrəmanlıqlar 
göstərmiş qadınlarımız həmin illərin 
mürəkkəb hadisələri zamanı yüksək 
vətənpərvərlik, əzm və istiqlal idealla-
rına sadiqlik nümayiş etdirirdilər. Onlar 
çoxəsrlik milli-mənəvi dəyərlərimizi, 
müqəddəs ailə ənənələrimizi bu gün də 
layiqincə yaşadır, ölkəmizin sosial-
iqtisadi və elmi-mədəni potensialının 
artırılmasında, multikultural və tolerant-
lıq mühitinin qorunmasında qüvvələrini 
əsirgəmirlər. Azərbaycan dövlətinin 
qadınlarla bağlı apardığı ardıcıl siyasət 
ayrı-seçkiliyin bütün formalarını aradan 
qaldırmaqla qadınların bərabər hüquq 
və imkanlarının təmin edilməsinə 
yönəlmişdir.

Bu gün alim qadınlarımız dün-
ya elminə dəyərli töhfələr verirlər. 
Əvvəllər qızların peşə seçimi ilə bağlı 
müəyyən stereotiplər olsa da, hazırda 
iqtisadiyyat, idarəetmə, texniki ixtisas 
qrupları üzrə təhsil alan qızlarımızın və 
bu sahədə elmlə məşğul olan qadınları-
mızın sayı artır. 

2018-ci ilin ölkəmizdə 
“Azərbaycan Xalq Cümhuriyyəti 

ili” elan edilməsi təsadüfi deyil. Bu, 
Azərbaycan dövlətinin, xüsusilə 
Prezident İlham Əliyevin dövlətçilik 
tariximizə dərin hörmət və ehtiramının 
təzahürüdür. Cümhuriyyətin qadınlara 
seçib - seçilmək hüququnu verməsi 
təkcə müsəlman və Şərq cəmiyyətləri 
üçün əhəmiyyətli olmayıb. Çünki o za-
man hətta özünü demokratiyanın beşiyi 
elan etmiş və sözün həqiqi mənasında, 
müasir demokratiyanın əsaslarını 
yaradan cəmiyyətlər qadınların seçmək 
və seçilmək hüququnu tanımaq 
istiqamətində addım atmamışdılar. 

Müasir müstəqil Azərbaycan 
Respublikası AXC-nin varisi kimi 
onun ənənələrini davam etdirir, qa-
dınların cəmiyyət həyatında fəallığını 
genişləndirmək məqsədilə qarşıya 
mühüm vəzifələr qoyulur. Azərbaycan 
cəmiyyətinin inkişafına qadınlar xüsusi 

töhfələrini verirlər. Bir sıra sahələrdə, 
məsələn, səhiyyə, təhsil sahələrində qa-
dınların iştirak payı kişilərdən çoxdur. 
Eləcə də bir sıra ixtisaslar üzrə təhsil 
alan qızların sayı oğlanlardan çoxdur. 
Bu da Azərbaycanda qadın hərəkatının 
nə qədər geniş inkişaf etdiyini bir 
daha təsdiqləyir. Bütövlükdə idarəçilik 
sahəsində çalışan qadınlarımızın 
fəaliyyətinin genişləndirilməsi qarşıda 
duran vəzifələrdəndir. 

2018 -ci il mayın 30-da Bakı Konq-
res Mərkəzində Azərbaycan qadınına 
seçki hüququnun verilməsinin 100 

illiyinə həsr edilmiş Qadınların V Foru-
mu keçirilib. Forumun keçirilməsində 
məqsəd 1918-ci il mayın 28-də yara-
dılmış Azərbaycan Xalq Cümhuriyyəti 
dövründə bütün vətəndaşların 
bərabər hüquqlarının tanınmasının, 
xüsusilə qadınlara seçki hüququnun 
verilməsinin 100 illiyinin qeyd olunma-
sı, son bir əsrdə bu sahədə qazanılmış 
nailiyyətlərin müzakirəsi, qarşıda duran 
vəzifələrin müəyyənləşdirilməsi olub. 

Müsəlman Şərqində qadınlara ilk 
dəfə seçib-seçilmək hüququnun məhz 
Azərbaycanda verilməsi qürur hissi 
doğurur. Biz Cümhuriyyət qurucuları-
nın məğrur davamçılarıyıq. Azərbaycan 
qadınının məğrurluğu Cümhuriyyət qu-
rucularının fədakarlığından, müsəlman 
Şərqində ilk demokratik Cümhuriyyət 
qurmaq bacarığından qaynaqlanır. 

Forumda Azərbaycan qadınının 100 
il ərzində qazandığı uğurlardan danışı-

laraq, eyni zamanda, yeganə problemi-
miz olan Dağlıq Qarabağ münaqişəsinin 
əldə etdiyimiz nailiyyətlərimizi 
qorumağa imkan vermədiyi də diqqətə 
çatdırılıb. Qeyd edilib ki, Azərbaycan 
qadınları ölkəmizin ərazi bütövlüyü-
nün qorunması işinə də öz töhfələrini 
verirlər. Milli Qəhrəman adını almış 
Azərbaycan qadınları bu məsələdə də 
kişilərdən geri qalmadıqlarını sübut 
ediblər. Azərbaycan qadınları ölkəmizin 
ərazi bütövlüyünü qorumaqda canlarını 
qurban verməkdən belə çəkinmirlər. 
Qadın-kişi bərabərliyi budur. 

Ötən il BMT-nin Azərbaycandakı 
nümayəndəliyi və Dayanıqlı İnkişaf 
üzrə Milli Əlaqələndirmə Şurasının 
birgə təşkilatçılığı ilə “Dayanıqlı İnki-
şaf Məqsədləri: Qadınlar və İnkişaf” 
mövzusunda konfrans keçirildi. Əsas 
məqsəd qadınların cəmiyyətdəki inki-
şafının daha da artırılmasına və gender 
bərabərliyini nəzərdə tutan qadınlara 
aid hədəf və göstəriciləri müzakirə 
etmək idi. Konfransda qeyd olundu ki, 
beynəlxalq təşkilatların hesablamala-
rına görə, dünyada kişilərin 70 faizi, 
qadınların isə 46 faizi ictimai fəaliyyətə 
cəlb edilib. Hazırda dünya ölkələrində 
gender bərabərliyinin təmin edilməsi 
sahəsində mühüm proqramlar həyata 
keçirilir və artıq 140-dan çox dövlətdə 
qadınların və kişilərin hüquq bərabərliyi 
konstitusiyada təsbit olunub. 

 Statistikaya görə, Azərbaycanda 
2018-ci ilin əvvəlinə ölkə əhalisinin 
50,1 faizi və ya 4 milyon 960,1 min 
nəfəri qadınlar olub. Qeyd etmək 
lazımdır ki, Azərbaycan qadınlarının 
məşğul əhalinin ümumi sayındakı 
xüsusi çəkisi 48,2 faizdir. Ümumi təhsil 
müəssisələrində müəllimlərin 79,8 faizi, 
orta ixtisas təhsil müəssisələrində 77,9 
faizi, ali təhsil müəssisələrində 51,9 
faizi, həkimlərin 65,7 faizi qadınlardır. 
Orta məktəblərdə şagirdlərin 46 faizi, 
orta ixtisas təhsili müəssisələrində 
oxuyanların 65,3 faizi, ali təhsil 
müəssisələrinin tələbələrinin 48,2 faizi 
qızlardır. Elmi işçilərin 56 faizini qadın-
lar təşkil edir. Azərbaycan Milli Elmlər 
Akademiyasının həqiqi üzvlərindən 8-i, 
müxbir üzvlərindən isə 12-si qadındır. 
Dövlət qulluğunda çalışanlar arasın-
da qadınların xüsusi çəkisi 28,5 faiz, 
sahibkarlar arasında isə 21,5 faizdir. 
Milli Məclisdə qadınların xüsusi çəkisi 
16,1 faizdir. 2014-cü ildə keçirilmiş son 

bələdiyyə seçkilərində 5236 nəfər qadın 
bələdiyyə üzvü seçilib.

İndi bizim qadınlarımız müxtəlif 
beynəlxalq təşkilatlarda təmsil olu-
nur, ölkəmizin maraqlarını müdafiə 
edirlər. Həmin beynəlxalq təşkilatlar 
Azərbaycanda gender bərabərliyini 
xüsusi qeyd edirlər. Təsadüfi deyildir 
ki, BMT-nin Azərbaycandakı rezident 
əlaqələndiricisi, BMT İnkişaf Proqramı-
nın rezident nümayəndəsi Qulam İshaq-
zai Azərbaycan Xalq Cümhuriyyətinin 
100 illik fəaliyyətinin ölkə tarixində 
dönüş nöqtəsi və gender bərabərliyinin 
BMT-nin hədəflərindən biri olduğunu 
qeyd edib. 

Böyük Britaniya və Şimali İrlan-
diya Birləşmiş Krallığı Baş nazirinin 
Azərbaycan üzrə ticarət elçisi Baro-
nessa Emma Nikolson qadınlara seçki 
hüququnun verilməsinin cəmiyyətin 
dəyişməsinə səbəb olduğunu, eyni 
zamanda, Birinci vitse-prezident 
Mehriban Əliyevanın ölkədaxili və 
Azərbaycan hüdudlarından kənardakı 
fəaliyyətini təqdir etdiyini söyləyib. 

BMT Baş katibinin münaqişələr 
zamanı cinsi zorakılıq məsələləri üzrə 
xüsusi nümayəndəsi Pramila Patten 
bildirib ki, Azərbaycan öz tarixi ilə 
fəxr edə bilər. O, qadınlara seçib-
seçilmək hüququnun verilməsini xüsusi 
qiymətləndirir və qadınların ölkənin 
həyatında iştirakını demokratiyanın 
təmin edilməsində əsas şərtlərdən biri 
hesab edir.

Azərbaycan qadınının milli 
dəyərlərimizin formalaşmasındakı ro-
lundan danışarkən, qeyd etmək lazımdır 
ki, xanımlarımız öz iradəsi və mərdliyi, 
saflığı və sədaqəti ilə cəmiyyətimizdə, 
xalqımızın milli dəyərlər sisteminin 
formalaşmasında müstəsna rol oyna-
yıblar. Tarixə nəzər salsaq görərik ki, 
məhz Azərbaycanda qadınlar ölkənin 
ictimai-siyasi həyatında iştirak etməyə 
imkan verən hüquqlarla təmin edilib, 
bütün ölkə vətəndaşlarına eyni hü-
quqlar verilərək irqi, milli, dini, sinfi 
bərabərsizlik aradan qaldırılıb. 

Vaxtilə qadınlarımız xəyallarına 
belə gətirmədikləri sahələrdə indi çox 
böyük qətiyyətlə özlərini sübut edirlər. 
Zaman keçdikcə həyatımızın başqa 
sahələrində olduğu kimi, məhkəmə 
hakimiyyəti orqanlarında, vəkillik 
fəaliyyətinin həyata keçirilməsində, 
prokurorluq orqanlarında qadınların 
təmsil olunması və bu tendensiyanın 
yüksələn xətt üzrə inkişafı dövlətin 
qadınlara göstərdiyi yüksək etimadın 
və qadınların özlərinə olan inamlarının 
nəticəsidir.

 Zərifə BƏŞİRQIZI, 
 “Xalq qəzeti” 

Füzuli və Cəbrayıl 
rayonlarının işğalı günü 
ilə bağlı tədbir keçirilib

 � Ermənistan silahlı birləşmələrinin Füzuli və 
Cəbrayıl rayonlarını işğal etməsinin 25-ci ildönümü 
ilə əlaqədar avqustun 20-də Qaçqınların və Məcburi 
Köçkünlərin İşləri üzrə Dövlət Komitəsində anım 
tədbiri keçirilib. 
Komitədən AZƏRTAC-a bildiriblər ki, tədbirdə Dövlət 

Komitəsinin sədri, sədr müavinləri, departament və şöbə rəhbərləri, 
Qarabağ Müharibəsi Əlilləri, Veteranları və Şəhid Ailələri İctimai 
Birliyinin üzvləri iştirak ediblər. 

Əvvəlcə torpaqlarımızın azadlığı və ərazi bütövlüyü uğrunda 
həlak olmuş şəhidlərimizin xatirəsi bir dəqiqəlik sükutla yad edilib. 

Dövlət Komitəsinin sədri Rövşən Rzayev Azərbaycan ərazilərinin 
Ermənistanın işğalı altına düşməsinin səbəb və nəticələrindən 
danışarkən bildirib ki, dövlət müstəqilliyinin bərpasının ilk illərində 
respublikamızda ordu quruculuğunun ləngidilməsi, vahid komandanlı-
ğın formalaşdırılmaması, hərbi-siyasi rəhbərliyin iradəsizliyi xalqımızı 
ağır bəlalara düçar edib. Məhz buna görə də xaricdən verilən hərbi 
kömək hesabına Ermənistan öz işğalçılıq planlarını həyata keçirib. 
1993-cü il avqustun 23-də Cəbrayılı və Füzulini ələ keçirən ermənilər 
işğal etdikləri hər bir yaşayış məntəqəsində olduğu kimi, bu rayonlarda 
da qətl, qarət və dağıntılar törədib, yerli sakinləri doğma torpaqların-
dan didərgin salıblar. BMT Təhlükəsizlik Şurası işğal edilən Füzuli, 
Cəbrayıl, Qubadlı və digər rayonlardan erməni silahlı qüvvələrinin 
qeyd-şərtsiz çıxarılmasını tələb edən 874 saylı qətnamə qəbul etsə də, 
bu qətnamə də digərləri kimi icra edilməyib, kağız üzərində qalıb. 

Bildirilib ki, ulu öndər Heydər Əliyev Azərbaycanda siyasi 
hakimiyyətə qayıdıb müstəqil dövlət quruculuğuna başladıqdan sonra 
qısa müddətdə səfərbər edilən ordu bölmələrimizin 1993-cü ilin 
dekabrında həyata keçirdiyi uğurlu hərbi əməliyyat nəticəsində Füzuli 
rayonunun Horadiz qəsəbəsi və 20 kəndi, Cəbrayıl rayonunun Cocuq 
Mərcanlı kəndi işğaldan azad edilib. 

Azərbaycan Prezidenti, Ali Baş Komandan İlham Əliyevin Qa-
rabağda qoşunların təmas xəttində Ermənistanın hərbi təxribatlarının 
qarşısının qətiyyətlə alınması barədə əmrini yerinə yetirən ordumuzun 
qəhrəman əsgər və zabitləri 2016-cı ilin aprelində işğalçı qüvvələri 
Cəbrayıl rayonunun Lələtəpə yüksəkliyindən və ətraf ərazilərdən geri 
çəkilməyə məcbur ediblər. Nəticədə dinc əhalinin Cocuq Mərcanlı 
kəndinə qayıdıb öz yurd yerlərində yaşamasına şərait yaranıb və 
çox qısa bir vaxtda həmin kənd bərpa edilib, müxtəlif bölgələrdə 
məcburi köçkün kimi müvəqqəti məskunlaşmış sakinlərin buraya 
köçürülməsinə başlanılıb. 

Tədbirdə Qarabağ Müharibəsi Əlilləri, Veteranları və Şəhid 
Ailələri İctimai Birliyinin ərazisi işğal edilmiş rayonlardakı 
təşkilatlarının rəhbərləri, Füzuli və Cəbrayıl rayonundan olan ziyalılar 
və keçmiş döyüşçülər çıxış ediblər.

Sonda “Erməni işğalında qalan Cəbrayıl” filmi nümayiş etdirilib. 

